
ჯანმრთელობის მსოფლიო ორგანიზაციის ევროპის რეგიონული ბიურო
[bookmark: _GoBack] 2018 წლის 13-14 ივნისს მივლინებით ვიმყოფებოდი ესტონეთში  ქ. ტალინში, სადაც მონაწილეობა მივიღე მაღალი დონის შეხვედრაში: “ჯანდაცვის სისტემები კეთილდღეობისა და სოლიდარობის მხარდასაჭერად - ნუ დატოვებთ ნურავის უყურადღებოდ”.  შეხვედრა ჩატარდა ჯანმრთელობის მსოფლიო ორგანიზაციის ევროპის რეგიონული ბიუროს ეგიდით. შეხვედრას უმასპინძლა ესტონეთის ჯანმრთელობისა და  შრომისა  საკითხთა სამინისტრომ. 

მაღალი დონის შეხვედრა მიეძღვნა ტალინის ქარტიის ხელმოწერის მეათე წლისთავს. ტალინის ქარტია წარმოადგენს მნიშვნელოვან ორიენტირს ჯანმო-ს ევროპის რეგიონული ბიუროსა და მისი წევრი სახელმწიფოებისათვის ჯანდაცვის სისტემაში ინვესტირებისა და ჯანდაცვის სისტემების ფუნქციონირების მონიტორინგის მიმართულებით.  ტალინის ქარტია და მასში წარმოდგენილი ღირებულებები  დღესაც მეტად აქტუალურია. 
შეხვედრის პროგრამა ეფუძნებოდა სამ ძირითად თემას:
· ინკლუზია: ჯანდაცვის მომსახურების მოცვის გაზრდა, მომსახურების ხელმისაწვდომობა და ყველა ადამიანის ფინანსური დაცვა;
· ინვესტიციები: ჯანდაცვის სისტემაში რესურსების ინვესტირების საჭიროების დასაბუთება;
· ინოვაცია: ინოვაციებისა და სისტემების გამოყენება ადამიანთა საჭიროებების დასაკმაყოფილებლად.
შეხვედრის დღის წესრიგის პრიორიტეტული საკითხები იყო შემდეგი:
·  როგორ უნდა გააუმჯობესონ ქვეყნებმა ჯანდაცვის მომსახურების მოცვა, ხელმისაწვდომობა და ყველა ადამიანის ფინანსური დაცვა?
· რატომ შეიძლება განიხილებოდეს ჯანდაცვის სისტემის ინვესტიციები, როგორც სანდო ეკონომიკური და სოციალური ინვესტიცია?
· როგორ შეუძლიათ  ჯანდაცვის სისტემებს ინოვაციების სტიმულირება, შეფასება, დანერგვა  და გავრცელება?
· აქვთ თუ არა  ადამიანებს ჯანდაცვის  მომსახურებისთვის თანხების გადახდის შესაძლებლობა?
· როგორ შეგვიძლია  ავიცილოთ თავიდან სიტუაციები, როდესაც ადამიანებს ფინანსური ხელმოკლეობის გამო ექმნებათ პრობლემები ჯანდაცვის მომსახურებისთვის თანხების ჯიბიდან  გადახდასთან დაკავშირებით? 
· როგორ უნდა შევცვალოთ დიალოგი ჯანდაცვისა და ფინანსთა სამინისტროებს შორის? 
· რის გაკეთება შეუძლიათ პოლიტიკის შემქმნელებს, რომ გააძლიერონ საზოგადოებრივი ჯანდაცვის დაფინანსების მექანიზმები?
· როგორ შეიძლება ჯანდაცვის სისტემებმა  ხელი შეუწყონ ინოვაციური გადაწყვეტილებების მიღებას?
· რა უნდა გაკეთდეს, რომ განვსაზღვროთ ევროპაში ჯანდაცვის სისტემების შემდგომი განვითარების გზები?

შეხვედრაზე მისასალმებელი სიტყვა წარმოთქვეს ესტონეთის პრეზიდენტმა ქალბატონმა კერსტი კალიულაიდიმ, ესტონეთის ჯანმრთელობისა და შრომის მინისტრმა ქალბატონმა რიინა სიკუტმა, ჯანმოს ევროპის რეგიონულმა დირექტორმა ქალბატონმა ჟუჟანა ჯაკაბმა.  

პანელების მუშაობაში მონაწილეობა მიიღეს ესტონეთის,  ყაზახეთის, ავსტრიის, ნიდერლანდების, რუსეთის, რუმინეთის, პორტუგალიის, ლიტვის, ბელგიის, გერმანიის  და სხვა ქვეყნების ჯანდაცვისა და ფინანსთა სამინისტროების,  აგრეთვე ჯანმო-ს, მსოფლიო ბანკის, ევროპული ობსერვატორიის,   დუბლინის ტრინიტი კოლეჯის, ჩეხეთის ჩარლზის უნივერსიტეტის, ბერლინის ტექნოლოგიური უნივერსიტეტის, ოქსფორდის უნივერსიტეტის, ლონდონის ჰიგიენის და ტროპიკული მედიცინის სკოლის  და სხვა ინსტიტუციების  წარმომადგენლებმა. დისკუსიებში აქტიურად იყო ჩართული საქართველოს მხარეც.

13 ივნისს მონაწილეობა მივიღე შეხვედრის პირველი პანელის მუშაობაში. ჩემ გამოსვლაში მიმოვიხილე საქართველოში საყოველთაო ჯანდაცვის პროგრამის მიმდინარეობის მიღწევები და გამოწვევები. მათ შორის განსაკუთრებული  აქცენტი გაკეთდა საყოველთაო ჯანდაცვის სერვისებით მოცვის საკითხზე, ჯიბიდან გადახდის შემცირების ტენდენციაზე, HCV  ელიმინაციის პროგრამაზე, როგორც საყოველთაობის საუკეთესო მაგალითზე  და სახელმწიფო და კერძო სექტორის თანამშრომლობაზე. გამოსვლაში განსაკუთრებული ყურადღება დაეთმო  პირველადი ჯანდაცვისა და პრევენციული მედიცინის საკითხებს.
ასევე დავესწარი ესტონეთის მხარის მიერ ორგანიზებულ თანმხლებ შეხვედრას, რომელიც მიეძღვნა ელექტრონულ მართვასა და ჯანდაცვის ელექტრონული სისტემების საკითხს და ამ მიმართულებით ესტონეთის მიღწევებს. ელექტრონული სისტემების განვითარების კუთხით ესტონეთი წარმოადგენს ერთ-ერთ მაღალგანვითარებულ ქვეყანას, რომელმაც თვალსაჩინო წარმატებებს მიაღწია ელექტრონული ჯანდაცვის მიმართულებით. შეხვედრაზე აღინიშნა, რომ ჩვენი ქვეყნისთვის მეტად მნიშვნელოვანი იქნება ესტონეთის მხარის გამოცდილების გაზიარება.
ჩვენ თხოვნით მივმართეთ კოლეგებს, რომ ჩვენი სამინისტროსა და  დაავადებათა კონტროლისა და საზოგადოებრივი ჯანმრთელობის ეროვნულის ცენტრის თანამშრომლებისთვის  ესტონეთში მოეწყოს სასწავლო ტური სამედიცინო სტატისტიკის უახლესი სისტემების, მათ შორის რეგისტრების გასაცნობად. ვგეგმავთ, რომ აღნიშნული სასწავლო ტურის დაფინანსების საკითხთან დაკავშირებით  დახმარებისთვის მივმართოთ საქართველოში ჯანმრთელობის მსოფლიო ორგანიზაციის ოფისს.
მქონდა პირადი შეხვედრები  ბელგიის ჯანმრთელობის დაცვის მინისტრთან, ესტონეთის ჯანმრთელობისა და შრომის მინისტრთან და ჯანდაცვის განვითარების ეროვნული ინსტიტუტის დირექტორთან. დავსახეთ  თანამშრომლობის შემდგომი პერსპექტივები, რომელიც მოიცავს ინფორმაციის გაცვლას, გამოცდილების გაზიარებას და ურთიერთანამშრომლობის სხვა საკითხებს.  ეს თანამშრომლობა მეტად მნიშვნელოვანი იქნება, როგორც ჩვენი ცენტრის ასევე საქართველოს მთელი ჯანდაცვის სისტემის განვითარებისათვის.
შეხვედრის ბოლოს მიღებულ იქნა დასკვნითი განცხადება (outcome statement), რომელშიც კიდევ ერთხელ არის ხაზგასმული ტალინის ქარტიის მნიშვნელობა და აღნიშნულია, რომ  ინკლუზია,ინვესტიციები და ინოვაცია, ეს არის ის სამი  უმნიშვნელოვანესი ასპექტი, რომელთა წარმატებული იმპლემენტაცია დიდ წვლილს შეიტანს  ჯანდაცვის სისტემების პრობლემების გადაჭრის საქმეში. 
